
Է.Թումասյան. «Բանավոր պայմանագիրը վտանգ է պարունակում աշխատողի համար

Ինչպես արդեն նշել էինք, կառավարությունը օրենսդիրին անհետաձգելի կարգով ներկայացրել է Հայաստանի Աշխատանքային օրենսգրքում փոփոխություններ և լրացումներ կատարելու մասին օրենքների նախագծերի փաթեթ, որը թեև ընդունվել է առաջին ընթերցմամբ, բայց բավականին լուրջ առարկությունների տեղիք է տվել:
Հայաստանի արհմիությունների կոնֆեդերացիայի նախագահ Էդուարդ Թումասյանը սեփական տեսակետն այս փոփոխությունների վերաբերյալ գործադրին ներկայացրել է թե անձամբ, թե նաև քննարկումների ժամանակ` ԱԺ ամբիոնից իր ելույթում: Սակայն դեռ անհասկանալի է, թե խնդիրների բարձրաձայնումն ինչի կհանգեցնի:
Panorama.am-ի հետ զրույցում Է.Թումասյանը նշեց, որ երբ քննարկումները նոր էին սկսվել, նա նամակով դիմել էր վարչապետ Տիգրան Սարգսյանին, որպեսզի առաջարկություններից հանվեն առնվազն երկու դրույթ` բանավոր պայմանագրի ինստիտուտի ներդրման և աշխատավորական կոլեկտիվների կողմից ընտրված մարմնի վերաբերյալ:
Ի՞նչ է իրենից ենթադրում բանավոր պայմանագիր ասվածն ու ի՞նչ վտանգ այն կարող է պարունակել աշխատող-գործատու հարաբերություններում: Նախ հիշեցնենք, որ գլխադասային` ԱԺ սոցիալական հարցերի մշտական հանձնաժողովի նախագահ Հակոբ Հակոբյանը Panorama.am-ին տված հարցազրույցում նշել էր, որ բանավոր պայմանագիրը գործելու է կոնկրետ ժամանակահատված` պայմանականորեն փորձաշրջան, որից հետո կնքվելու է աշխատանքային պայմանագիրը: Սակայն Է.Թումասյանի խոսքերով բանավոր պայմանագիր ներդնելու հիմնական գաղափարը հենց այն է, որ նվազեցվի աշխատանքի ընդունման հետ կապված փաստաթղթային ձևակերպումների քանակը: Այսինքն` փորձաշրջան ասվածն այս պարագայում կարծես թե ճիշտ ձևակերպում չէ:
Ճիշտ է, նորացված Աշխատանքային օրենսգիրքը հնարավորություն է տալու նաև ցանկության դեպքում գրավոր պայմանագիր կնքել կողմերից մեկի պահանջով, սակայն սա ևս վտանգներ է պարունակում. 
«Նախ, պայմանագիր ներկայացնելու պահանջով հիմնականում հանդես է գալիս աշխատողը և պարզ է, որ եթե գործատուին ձեռնտու չլինի` պայմանագիրն էլ չի լինի: Բացի այս գիտենք, որ հանրապետությունում գոյություն ունի ստվերային զբաղվածություն, իսկ բանավոր պայմանագիրը հնարավորություն կտա կրկնակի ավելացնել թաքնված զբաղվածության ցուցանիշները,- ասաց Է.Թումասյանը:
Անդրադառնալով այն հարցին, թե եթե չլինի գրավոր պայմանագիր, ինչպե՞ս են լուծվելու գործատուի ու աշխատողի միջև ծագած վեճերը, որոնք, սովորաբար, լուծում են ստանում դատարանում, արհմիությունների նախագահը նշեց, որ այս դեպքում առաջ է գալու վկա գտնելու խնդիրը. «Օրինակ, եթե մի քանի օր աշխատելուց հետո գործատուն անհիմն հեռացնում է աշխատողին աշխատանքից, ապա վերջինը, հարցը դատարանում լուծելու նպատակով, պետք է մյուս աշխատողներին որպես վկա հրավիրի, ինչը, հասկանալի է, իր բարդություններն է առաջ քաշելու: 
Panorama.am-ի զրուցակիցն ավելացրեց նաև, որ բանավոր պայմանագիրը կարծես հուշում է գործատուին, որ այս բոլոր գործընթացները կարելի է թաքնված ձևով իրականացնել և սա է, որ նա փորձում է ապացուցել կառավարությանը: 
Ապացուցելու, որ Հայաստանում ծառայության ոլորտն ուղղակի հագեցած է ստվերային աշխատողներով խոսեց օրինակներով: Այն է` մատուցողների մեծ մասն, ըստ Է.Թումասյանի, աշխատում են թեյավճարով, այսինքն` ծառայության ոլորտում այստեղ գործում է բանավոր պայմանագրի գաղափարը, որը գուցե բավարարում է աշխատողին, քանի որ շատերն առաջնորդվում են գումար վաստակելու խնդրով, բայց չպետք է բավարարի պետությանը: 
Է.Թումասյանը հավելեց, որ Աշխատանքային օրենսգրքում մինչ օրս ամրագրված գրավոր պայմանագիր հասկացությունը երաշխիք էր յուրաքանչյուրի համար` պետությունն իր աշխատող քաղաքացու շահերը հենց դրա միջոցով էր պաշտպանում անբարեխիղճ գործատուից: Իսկ ո՞վ կպաշտպանի մեր շահերն այս փոփոխություններն ընդունվելուց հետո, անձամբ նա դժվարանում է ասել: 
Հիշեցնենք, որ հարցի քննարկումը կառավարությունն ակնկալում է ավարտին հասցնել ու փոփոխությունները օրենսգրքում ներառել մինչև հունիս:

